
ФАРҒОНА ВОДИЙСИ ЎЗБЕКЛАРИНИНГ
 АНЪАНАВИЙ ТАБИАТДАН ФОЙДАЛАНИШ ТИЗИМИ
Ҳар бир халқнинг турмуш тарзи ва маданияти, менталитети шаклланишида у яшаган табиий-экологик муҳит билан бирга анъанавий хўжалик фаолияти ҳамда у билан боғлиқ анъаналарга бевосита боғлиқ. Бу борада Ўрта Осиё халқлари узоқ даврлардан бошлаб табиий шароитга мослашиб ўзига хос хўжалик-маданий типларини яратганлар. Бундай жараёнлар Фарғона водийси ўзбекларининг хўжалик ҳаётида ҳам ўз тасдиғини топган.

Ўзбекистон ҳудудаги маҳаллий хўжалик анъаналарни қуйидаги хўжалик-маданий типларга ажратиш мумкин: 1) суғорма деҳқончилик 2) боғдорчилик, чорвачилик билан биргаликда тоғ ва тоғ олди деҳқончилик хўжалиги 3) дашт деҳқончилиги ва яйлов чорвачилиги ҳудудларига бўлишимиз мумкин [1]. 

Фарғона водийсининг қулай географик ҳолати нафақат ўлканинг иқтисодий, маданий тараққиётини таъминлаб берган балки, турли этник гуруҳларнинг бу ерга келиб жойлашиб қолишида ҳам муҳим омил ҳисобланган. Бундан ташқари, Фарғона водийсининг табиий географик ҳимояланганлиги ўлканинг бир қадар осойишта бўлишига ва ҳатто баъзида сиёсий жараёнлар таъсиридан ташқарида қолишига ҳам имкон берган.

Деҳқончилик ўзбек халқининг қадимги анъанавий хўжалик машғулотларидан бири ҳисобланган. Асрлар давомида тажриба ва усуллар, нозик фенологик кузатишлар асосида ўзига хос деҳқончилик билан боғлиқ экологик маданият шаклланган. Экологик маданият маҳаллий диний қарашлар ва ритуалларда ҳам муҳим аҳамият касб этган. Умуман олганда, деҳқончилик билан боғлиқ тасаввур ва қарашлар халқ тафаккурининг мўъжизаларидан биридир. 

Аждодларимиз қадим замонлардан бери турли табиий ҳодисаларни мунтазам кузатиб яшаганлар. Об-ҳаво ўзгаришларини маҳаллий белгиларга қараб аввалдан аниқлашнинг турли-туман йўлларини излаган бобо деҳқонларимиз жониворлар, ўсимликлар ва осмон жисмларининг муайян ҳолатига қараб яқин ёки узоқ муддатда рўй бериши мумкин бўлган табиий ҳодисаларни аввалроқ башорат қилганлар. Фасллар алмашинуви, об-ҳаво ўзгаришлари мўъжизакор табиатнинг турли хусусиятлари билан мутаносиблиги айрим халқона қарашларнинг шаклланишига сабаб бўлган. Деҳқонлар катта ҳаётий тажрибаларига таяниб туриб, қалдирғочлар ер бағирлаб учса ёки булутли кунда гулхан тутунлари тепага қараб ўрмаламай, пастлаб ёйилса, ёмғир ёғишини, кузда товуқлар эрта туллай бошласа, ҳали-бери совуқ изғиринли қиш келмаслигини башорат қилганлар. Об-ҳавони олдиндан айтиб бериш маҳаллий деҳқончилик хўжалигини юритиш учун жуда зарур эди [2]. 

Шунингдек, уларнинг турмуш-тарзи, ҳамда деҳқончилик ва чорвачилик билан шуғулланиш зарурати осмон ёритгичлари ҳолатини мунтазам кузатиб боришни тақозо этган. Улар ой, қуёш юлдузларнинг ҳаракатини кузатиш асосида вақт ҳисобини юритишнинг илк усулларини ўйлаб топганлар. Чорвадорлар янги яйловларга кўчиш муддатини, деҳқонлар эса дала юмушларини бажариш вақтини осмон ёритгичлари ҳолатига ва фенологик белгиларга қараб аниқлаганлар [3]. 

Само ёритгичларини кузатиш халқимиз турмуш-тарзида муҳим ўрин тутганлигини халқимизнинг қатор деҳқончилик билан боғлиқ удумларида ҳам кузатиш мумкин. Деҳқонларимиз азалдан ерга уруғ сепиш, ғалла ўрим, ерга омоч солиш каби ишлар вақтини қайси ерда қачон бошлаш, баҳор мавсумининг қандай бошланиши, табиий офатларнинг деҳқончиликка салбий таъсири, бўлғуси қурғоқчиликларни тажрибали синчининг осмон ёритгичлари ҳолатига қараб чиқарилган фаразларига асосланиб аниқлаганлар ва уларга амал қилганлар. Шунинг учун чорвадор ҳам, деҳқон ҳам, боғбон ҳам юлдузлар ҳаракатига, қуёш, ойнинг юзига қараб кутилажак об-ҳавонинг ҳолатини аниқлаганлар. Ахборотчиларнинг маълумотларига кўра, эрталаб қуёш қизариб чиқса шу куни об-ҳаво ўзгаради, қор ёки ёмғир ёғади ёки тарози юлдузининг уфқ устида пайдо бўлиши ёз фасли бошланганлигидан дарак беради [4]. 

Фенологик билимлар билан боғлиқ ирим ва урф-одатлар гарчи одамларнинг талабларига тўлиқ жавоб беролмаган бўлса-да, аммо улар халқ анъанавий қарашларига эътиқодни, яъни эзгуликка ишончни мустаҳкамлаган. Анъанавий фенологик билимларга таяниш, атроф муҳитни асрашга интилиш, табиий офатлардан сақланиш воситаси сифатида юзага чиққан десак хато бўлмайди. 

Аждодларимиз тасаввурида ердаги ҳар бир инсоннинг самода ўз юлдузи бор, само юлдузларидан бири учган лаҳзада, ердаги одамлардан бири вафот этади деган қарашлар шаклланган. Агар самода бирорта юлдуз учаётганини кўрсангиз, мевали дарахтга қаранг деган нақл ҳам мавжуд. Бизнингча, бу нақлнинг замирида мевали дарахтнинг ҳосилдорлик хусусияти асосий мазмуни билан боғланган. Демак, мазкур халқона қарашнинг шаклланишида ҳосилдорлик культи ҳам алоҳида ўрин тутган. 

Халқона қарашларга кўра, буғдой, олма, қовун, анжир ва райҳон дастлаб жаннатда ўсган. Шу боисдан ҳам бу ўсимликлар ва мевалар доимо эъзозлаб келинган. Айниқса, халқ орасида ерга буғдой сепиш энг хайрли амаллардан бири саналган ва буғдой экилган майдонларни оёқости қилиш, уни босиш гуноҳ ҳисобланган. 

Деҳқонларнинг табиат инжиқликлари олдидаги ожизлиги, сермашаққат меҳнат эвазига етиштирилаётган ҳосилнинг табиий офатлар туфайли нобуд бўлиши ва табиатнинг уларга номаълум, кўринмас кучларидан қўрқув муаммолардан қутилиш чораларини излаш ҳамда деҳқончилик билан боғлиқ қатор магик маросимлар бажарилишига асос бўлган. Мазкур маросимлар ва урф-одатлар илдизи жуда узоқ даврга бориб тақалиб, қадимги анимистик тасаввурлар билан боғлиқ бўлган. Деҳқончилик билан боғлиқ равишда ўтказилган урф-одатлар, маросимлар турли аграр культларнинг магик (сеҳргарлик) кучига бўлган инонч асосида шаклланган. 

Фарғона водийсида эрта баҳорда деҳқончиликни яхши биладиган кексалар далаларга чиқиб тупроқни шудгорлаш учун етилган ёки етилмаганини аниқлашган. Агар ер хайдаш учун тайёр бўлса, деҳқончиликнинг яна бир удуми ҳисобланган “шохмойлар” маросими ўтказилган. Ушбу маросим-удумга кўра қозонга ёғ қуйиб қиздирилган ва унда бўғирсоқ ва чалпак пиширилган. Сўнгра оиладаги кексароқ киши худди шу қозондаги ёғ билан хўкизнинг шохини, елкасини, туёқларини ва ҳатто ирим қилиб омочнинг тишини ҳам мойлаган. 

Ўзбек халқи анъанавий деҳқончилик машғулоти билан боғлиқ маросимларда ўлиб, қайта тирилувчи табиат культи излари, гарчи, қолдиқий кўриниш шаклида бўлса-да, етиб келганини ва аксарият ҳолларда исломий қарашлар билан қоришган ҳолда амалга оширилишини кузатишимиз мумкин. Ислом динининг айнан ушбу хўжалик тури билан боғлиқ архаик культларга нисбатан бағрикенглиги қадимий диний-мифологик тасаввурлар асосидаги деҳқончилик урф-одатларидан кўзланган асосий мақсад соф диний таълимот билан эмас, балки ҳаёт давомийлигини таъминлашга қаратилган меъёрлар, яъни, мўл-кўл ҳосил етиштириш ва уни нест-нобуд қилмасдан йиғиб олишга қаратилган.

Аждодларимиз қадим даврлардан бошлаб табиий шароитга мос ҳолда, ўзига хос хўжалик-маданий типларни яратганлар. Бу ҳолат эса маҳаллий этносларнинг шаклланиш жараёнига ҳам ўз таъсирини ўтказган. Чунки, табиий шароитнинг таъсири белгиларини этник маданиятнинг барча соҳаларида, ишлаб чиқариш воситаларида, айниқса, меҳнат қуролларидан бошлаб, маиший турмуш буюмлари ва ҳатто этносларнинг номларигача кузатиш мумкин. Масалан, табиий иқлимга қараб, одамларнинг турар жойлари ва уй-жой қурилиши, кийим-кечаклари ва рўзғор буюмлари, қишлоқ хўжалиги экинларининг турларини аниқлаш мумкин.

Турли ижтимоий-иқтисодий жараёнлар туфайли нафақат ёндош минтақалар, балки Фарғона водийсининг алоҳида ҳудудларидан одамларнинг яшаш учун қулай жойларга келиб ўрнашганлиги сабабли XIX–XX аср бошларида Фарғона водийси Ўрта Осиёнинг аҳолиси энг зич ва кўп миллатли минтақасига айланган. Фарғона водийсининг ранг-баранг табиий шароити аҳолининг кўп қиррали хўжалик машғулотларининг шаклланишига олиб келган. Баланд адирлар ёзги яйловлар сифатида хизмат қилган бўлса, ярим дашт ҳамда тоғолди адирлари эрта баҳор яйловлари ва лалми деҳқончилик ривожи учун хизмат қилган. 

Демак, аждодларимиз деҳқончилик маданияти тараққиёти жараёнида атроф муҳит муҳофазаси билан боғлиқ анъаналарни ҳам ривожлантирганлар.

